
Аннотация: Ушбу илмий мақолада сера хом ашёсини қайта ишлаш 

ёрдамида утилизация қилиш усуллари таҳлил қилинган. Сера хом ашёсини 

хоссалари, уни боғловчи материал сифатида қўллаб, бетон тайёрлаш ҳамда 

серобетоннинг портланцемент асосидаги бетон билан таққослаш амалга 

оширилган. Шунингдек серобетоннинг қўлланилиш соҳаси, серобетондан 

фойдаланиб, серотемирбетон ишлаб чиқариш имкониятлари таҳлил қилинган. 

Калит сўзлар: сера, углеводород, серобетон, утилизация, саноат 

чиқиндилари, сув ўтказмаслик, совуқбардошлик, ўртача зичлик,фойдали 

қазилмалар 

 

Йигирманчи асрда углеводород қазиб олиш ҳажми ортиши муносабати 

билан нефт ва газни қайта ишлаш натижасида сера хом ашёсини олиш миқдори  

ўса бошлади. Йирик нефт ва газни қайта ишлаш компаниялари серани 

утилизация қилиш йўлларини излай бошладилар. Чунки ўртача газни ва нефтни 

қайта ишлаш компанияларида бир кунда 2тоннадан ортиқ сера чиқинди 

сифатида пайдо бўлади. Агар мазкур хом ашёда фойдали мақсадларда 

ишлатилса, атроф-муҳит ифлосланишининг олди олинади.  Сера аслида 

заҳарли материал эмас. Лекин унинг катта ҳажмларда тўпланиб қолиши экологик 

хавф туғдириши мумкин. Сера нефтни қайта ишлаш жараёнидаги оралиқ 

материал бўлгани учун нефтни қайта ишлаш миқдори ортиши билан кўпайиб 

бораверади. Стаистик маълумотларга қараганда Ўзбекистондаги нефт ва газни 

қайта ишлаш комбинатларида сера хом ашёсини чиқинди кўринишида пайдо 

бўлиши йилига бир неча миллион тоннани ташкил қилади. 

 Серобетон композит материал бўлиб, унинг таркиби инерт тўлдиргичлар 

ва тўлдирувчилар ва боғловчи сифатида қўлланиладиган серадан иборат. 

Тўлдиргичлар ва тўлдирувчиларнинг турлари хилма-хил бўлиб, улар чақиқтош, 

шағал, қум, металлургия саноати шлаклари ва бошқа материаллардан иборат 

бўлиб, оддий бетон таркибидан кам фарқ қилади. Портландцемент асосидаги 

бетондан серобетоннинг асосий фарқи унинг боғловчисида эканлиги учун 

серанинг асосий хоссаларини таҳлил қиламиз. Сера металмасмаслар  ичида 

табиатда энг кўп тарқалган элемент бўлиб, у деярли барча кимёвий элементлар 

билан бирика олади. Сера ҳамда унинг бирикмалари моддаларнинг барча агрегат 

ҳолатларида(қаттиқ, суюқ ва газсимон) учрайди. Физик характеристикалари 

нуқтаи назаридансера қаттиқ крисстал модда бўлиб, унинг икки хил 

модификацияси устувор бўлади: ромбсимон (зичлиги 2,07г/см2) ва моноклин 

(зичлиги 1,97г/см2) шаклларда бўлиши мумкин. Сера иссиқлик ва электр токини 

ёмон ўтказади ҳамда сувда ёмон эрийди. Дунё бўйича 50%дан ортиқ сера сера 

кислотаси ишлаб чиқариш учун, 25%дан кўпроғи сера тузи тайёрлашда 

қўлланилади. Ундан ташқари, резина техника саноатида,қишлоқ хўжалигида 

(минерал ўғитлар тайёрлашда), гугуртлар ва бўёқлар тайёрлашда ва бошқа 

соҳаларда  фойдаланилади. Буларнинг ҳаммасидан кўра серани серобетон ҳамда 

сероасфальт тайёрлашда қўллаш учун уни қайта ишлаш соснроқ ҳисобланади. 

 Корхоналардан чиқаётган сера кўпинча техник сера, гранулланган ёки 

суюқ ҳолатда бўлиши мумкин.   Суюқ ҳолатдаги сера нисбатан кўпроқ учрайди, 

лекин бундай ҳолатдаги серани транспортда ташиш, юклаш тушириш 

харажатлари кўпайиб кетиши сабабли ноқулайроқ ҳисобланади. Лекин унинг 

таркиби бошқа агрегат ҳолатлардагига қараганда тозароқ бўлади. Техник сера 

суюқ серани қотиши натижасида ҳосил бўлади. Техник сера қотиш жараёнида 

массасини камайтиради, у ифлосланиши ҳамда нам тортиб қолиши мумкин. 

Гранулланган серани сақлаш қулайроқ ҳисобланади, лекин грануллаш жараёни 

ҳам харажат талаб қилади. 

  Йигирманчи асрнинг охирларида Америка қўшма штатларида сера ва 

серобетоннинг хоссалари тадқиқ қилина бошланди. Натижада унинг қатор 

ижобий хоссалари аниқланди: сув ўтказмаслиги, сув шимишининг камлиги, 

юқори совуқбардошликка эгалиги, юқори мустаҳкамликни сақлаб туриши ҳамда 

коррозияга бардошлилиги шулар жумласидандир. Шунга қарамай унинг қатор 

камчиликлари ҳам аниқланди: юқори температуралар таъсирида 

деформацияланиш даражаси кўплиги (1200С температурада сера суюқлана 

бошлайди), ёнғинбардошлиги камлиги ҳамда катта ҳажмда серобетон 

тайёрлаганда дарзлар ҳосил бўлиши мумкинлиги шулар жумласидандир. 

 Наманган муҳандислик қурилиши институтининг “Қурилиш материаллари 

ва буюмлари” кафедраси томонидан олиб борилган экспериментал тадқиқот 

натижаларининг кўрсатишича серани модификация қилиш ва турли 

қўшимчалардан фойдаланиш натижасида серобетондан тайёрланган 

конструкциялар атроф-муҳит учун мутлақо зарарсиз эканлиги аниқланди. 

Шунинг учун серобетоннинг сув ўтказмаслиги, коррозияга бардошлилиги, паст 

температураларда ҳам қотиши, технологияси чиқиндисиз эканлиги ҳамда юқори 

мустаҳкамликка эга эканлигини ҳисобга олиб, серобетондан темир бетон 

қозиқлар, пойдевор плиталари, темир йўл шпаллари, йўл ва тротуар плиталари, 

қудуқлар, ер ости қувурлари тайёрлашда ҳамда гидротехник иншоотларда 

қўллашни тавсия қилиш мумкин.  

 Таъкидлаш жоизки, илмий тадқиқотлар натижасида барча турдаги 

конструкцияларни тўла қамраб олинди дейишга ҳали вақт эртадир.  

Ўзбекистоннинг кескин континетал иқлимини ҳисобга олган ҳолда ҳар бир фасл 

учун яъни ҳар бир мавсумда серобетонни ишлаб чиқариш учун қўлланмалар ва 

техник шартлар ишлаб чиқилиши, серанинг турига қараб, уни модификациялаш 

усуллари танланиши, ҳар бир турдаги темир бетон конструкциялар учун техник 

регламент ишлаб чиқиб, ишлаб чиқариш корхоналарида серобетон ва 

серотемирбетон ишлаб чиқаришни йўлга қўйиш келгусидаги муҳим 

вазифалардан биридир. Айниқса серобетоннинг мустаҳкамлиги портландцемент 

асосидаги бетонга нисбатан деярли икки баробар юқорилиги темир бетон 

конструкциялар тайёрлашда арматура сарфини камайтириш имконини беради. 

Натижада қурилаётган бино ёки иншоотларнинг смета қиймати камаяди.  

